
ЭТНАПЕДАГАГІЗАЦЫЯ АДУКАЦЫЙНАГА ПРАЦЭСУ НА ФАКУЛЬТЭЦЕ 
ДАШКОЛЬНАЙ АДУКАЦЫІ 

ETHNOPEDAGOGIZATION THE EDUCATIONAL PROCESS AT THE FACULTY OF 
PRESCHOOL EDUCATION 

Д.У.Дубінін, D.U.Dubinin 
канд. ист. наук, доцент 

Д.М.Дубініна, D.N.Dubinina 
канд. пед. наук, доцент 

БДПУ, Мінск 
 

У артыкуле разглядаюцца асноўныя накірункі этнапедагагізацыі адукацыйнага 
працэсу на факультэце дашкольнай адукацыі. 

 
The article examines directions of ethnopedagogical the educational process at the 

Напрыканцы ХХ стагоддзя ў Беларусі паявіліся ўстановы дашкольнай адукацыі, 

(дашкольныя групы) з этнакультурным кампанентам адукацыі. Неабходнасць развіцця 
гэтага тыпу устаноў  абгрунтавана патрэбай выхавання дзіцяці на аснове традыцый і 
маральных каштоўнасцей беларускага народа, неабходнасцю ўключэння ў сістэму 
дашкольнай адукацыіі нацыянальнага кампаненту, самаідэнціфікацыі дзіцяці як 
прадстаўніка этнічнай культуры.  

Менавіта таму праблема падрыхтоўкі педагагічных работнікаў да работы ва 
ўстановах  з этнакультурным кампанентам адукацыі з кожным годам становіцца ўсё 
больш актуальнай. 

Шматлікія даследчыкі разглядаюць культуру і адукацыю ў выглядзе 
дэтэрмінаванай узаемасувязі: культура ёсць умова адукацыі, адукацыя ёсць умова 
культуры ( Г.Н. Воўкаў, В.М. Межуеў, В.А. Сласцёнін,  і інш.). 

Разам з тым адукацыя выступае як адносна самастойны механізм запуску 
новых формаў культуры (Н.Б. Крылова). Адукаваць чалавека ў гэтым разуменні – 
значыцца дапамагчы яму стаць суб’ектам культуры, гістарычнага працэсу, уласнага 
жыцця, г.зн. уключыць у «культуратворчасць» (В.Т. Кудраўцаў).  

Этнічная культура выступае  як сукупнасць прысутных этнасу спосабаў засваення 
ўмоў свайго існавання, якія накіраваны на захаванне этнаса і ўзнаўленне ўмоў яго 
жыццядзейнасці. Пры гэтым разуменне этнічнай  культуры як адаптыўнага механізму, 
які спрыяе наладжванню жыццядзейнасці асобы з’яўляецца вызначальным (А.П. 
Садохін, Т.Г. Грушавіцкая, М.М. Бахцін, А.Б. Панькін, В.К. Шапавалаў і інш.).  

Этнапедагагізацыя адукацыйнага працэсу на факультэце  дашкольнай адукацыі 
разглядаецца як адзін з інструментаў пабудовы на этнакультурнай аснове агульнай 
адукацыі, якая вядзе да авалодвання будучых выхавальнікаў дашкольнай адукацыі 
каштоўнасцямі нацыянальнай і сусветнай культуры. 

Крыніцамі інфармацыі для фарміравання базавых кампанентаў культуры 
ў працэсе этнакультурнай адукацыі будучых педагагічных работнікаў дашкольнай 
адукацыі з’яўляюцца ідэі народнай педагогікі ў навучанні, выхаванні і сацыялізацыі 

асобы, адлюстраваныя ў працах Г.Н. Арловай, Н.В. Барадзіной, Г.А. Барташэвіч, 
Г.Н. Воўкава, А.Ю. Лозкі  і інш.; даследаванні замежных і айчынных педагогаў 
і псіхолагаў, якія разглядаюць праблему фарміравання этнакультурнай 
(інтэркультурнай) кампетэнтнасці (Н.Г. Арзамасцава, Л.Б. Зубарава, Н.М. Лебедзева, 
Т.Г. Стефаненка, С.Н. Фёдарава, J. Berry, Р. Pedersen, D. W. Sue, T. Cross, I.В. Krause, 
J.M. Havenaar); канцэпцыі этнічнай талерантнасці адлюстраваныя ў працах А.Г. 
Асмолава, Л.П. Ільчанка, Н.М. Лебедзевай, Ю.П. Палітавай, Дж. Бери, М. Плізента; 
культуралагічныя і нацыянальныя асновы адукацыі (С.І. Гесен, П.Ф. Капцераў, В.В. 
Разанаў, К.Д. Ушынскі, Я. Колас і інш.); культураадпаведнасць адукацыі (Я.В. 
Бандарэўская, А.А. Грымаць, Я.М. Ільін, Е.М. Шыянаў і інш.). 

Пры гэтым этнакультурная адукацыя разглядаецца як асобая сфера культуры, 
якая звязана не толькі з засваеннем студэнтамі устойлівых культурных нормаў і 
каштоўнасцей, але і з іх уключэннем ў дзейнасць па творчым пераўтварэнні 
сацыякультурнага асяроддзя.  

Этнакультурная адукацыя  на факультэце вызначаецца як  педагагічная сістэма, 
стратэгічнай мэтай якой з’яўляецца станаўленне этнакультурнай асобы студэнта, якая 
набывае этнакультурную адукаванасць. У вузкім сэнсе этнакультурная адукацыя – гэта 
працэс уплыву на студэнтаў з мэтай станаўлення іх асобы, здольнай выйсці за рамкі 
сваёй этнічнасці, з аднаго боку, а з другога – паважаючай і прымаючай культуру свайго 
этнаса. 

Сутнасная характарыстыка этнакультурнай адукаванасці выражаецца 
ў авалодванні (засваенні) асобай этнакультурным вопытам (спадчынай), наяўнасці 
эмацыянальна-каштоўнасных адносін да дадзенага вопыту, а таксама ў здольнасці 
асобы карыстацца засвоеным вопытам ў розных сферах сваёй жыццядзейнасці. 
Этнакультурная адукаванасць будучага выхавальніка дашкольнай адукацыі ўключае 
змястоўны (этнакультурныя веды), асобасны (асобасныя якасці актыўнага суб’екта 
этнакультурнага адукацыйнага працэсу) і  дзейнасны (этнакультурная дзейнасць) 
кампаненты. 

Спецыфіка этнакультурнай адукацыі студэнтаў абумоўлена асаблівасцямі 
педагагічнага працэсу ва ўстанове вышэйшай адукацыі ў сітуацыі блізкароднаснага 
двухмоўя, сацыяльнай і сацыялінгвістычнай сітуацыяй развіцця дзяцінства ў сучаснай 
Беларусі  і заключаецца ў тым, што гэты працэс рэалізуецца ў логіцы педагагічнай 
падтрымкі студэнта  ў яго нацыянальна-культурным, духоўна-маральным 
самавызначэнні. 

Вызначальнымі спецыфічнымі прынцыпамі фарміравання базавых кампанентаў 
культуры ў працэсе этнакультурнай адукацыі будучых педагагічных работнікаў 
дашкольнай адукацыі выступаюць прынцып культураадпаведнасці адукацыйнага 
працэсу, прынцып выхоўваючага  культурнага асяроддзя, прынцып дыялогу культур, 
які прадугледжвае фарміраванне ўмення ўзаемадзейнічаць з рознымі культурамі, 
павагі і разумення этнічнай адметнасці іншых народаў.  

Рэалізацыя зместу этнакультурнай адукацыі студэнтаў  на факультэце 
ажыццяўляецца пераемна, у адпаведнасці з чатырма структурнымі накірункамі: 
лінгвістычным, лінгвадыдактычным, камунікатыўным, народазнаўчым.  

Першы накірунак уключае авалодванне студэнтамі беларускай мовай, 
засваенне імі звестак пра родную мову, яе асаблівасці. 

Зместам другога накірунка выступае атрыманне будучымі выхавальнікамі 
пэўных звестак і уяўленняў пра метады і прыёмы навучання дзяцей дашкольнага 
ўзросту роднай мове, іх азнаямлення з беларускай мастацкай літаратурай і 
фальклорам, гісторыяй і традыцыямі беларускага народа. 

Трэці накірунак уключае садзейніцтва авалодванню студэнтамі прафесійнай 
лексікай на беларускай мове, культурай беларускага маўлення, навыкамі беларускага 
маўленчага этыкету. 

Чацвёрты накірунак тычыцца азнаямлення будучых выхавальнікаў дашкольнай 
адукацыі з народным мастацтвам беларусаў; народнай музыкай; народным тэатрам; 
вусна-паэтычнай народнай творчасцю і беларускай дзіцячай мастацкай літаратурай; 
народным календаром; бытам беларусаў і пэўным ладам іх жыцця; памятнікамі  
культуры і архітэктуры;  іх актыўнага ўдзелу ў культураахоўваючай і  культуратворчай 
дзейнасці. 

Станаўленне этнакультурнай адукаванасці асобы студэнта ўключае: 
інфармацыйна-пазнавальны кампанент (звязаны з пазнаннем этнакультуры); 
эмацыянальна-каштоўнасны кампанент (накіраваны на разуменне значнасці 
этнакультуры); дзейнасна-практычны кампанент  (звязаны з праяўленнем 
этнакультурнага вопыту і адносін у розных відах дзейнасці і паводзін). 

Спецыфіка этнакультурнага выхавання абумоўлена асаблівасцямі 
білінгвальнага адукацыйнага працэсу на факультэце; сацыяльнай сітуацыяй развіцця 
моладзі ў сучаснай Беларусі і заключаецца ў тым, што гэты працэс рэалізуецца ў 
логіцы педагагічнай падтрымкі студэнта ў яго духоўна-маральным самавызначэнні.  

Канцэптуальнай асновай выбару мэты і зместа этнакультурнага выхавання 
будучых выхавальнікаў дашкольнай адукацыі выступае ідэя выхавання студэнта як 
асобы, якая ўключана ў айчынную культурную традыцыю ( С. І. Гесен, І. А. Ільін, К. Д. 
Ушынскі). 

Мэтаю этнакультурнага выхавання з’яўляецца распрацоўка спосабаў 
станаўлення нацыянальна-культурнага аблічча  асобы будучага выхавальніка, яго 
маральнага самавызначэння, на аснове прыняцця ім каштоўнаснага ідэалу роднай 
культуры.  

Пры гэтым маральнае самавызначэнне студэнтаў, ажыццяўляецца шляхам 
уласнага асобасна-значнага выбару пэўных каштоўнасных арыенціраў і спосабаў 
узаемадзеяння з сацыякультурным акружэннем. 

